
Сяргей Токць
(Гродна)

Шляхецкае самакіраванне ў Гродзенскай губерні
(пачатак XIX ст. — 60-ыя гады XIX ст.)

Дзейнасць шляхецкага самакіравання на беларускіх землях у ча-
сы Расійскай імперыі фактычна не разглядалася айчыннымі і за-
межнымі гісторыкамі як асобны прадмет навуковага даследаван-
ня. Між тым азначаная праблема з’яўляецца вельмі важнай для вы-
вучэння палітычнай гісторыі Беларусі ў разглядаемы храналагіч-
ны перыяд. Дадзены артыкул накіраваны на асвятленне механізма
функцыянавання органаў шляхецкага самакіравання Гродзенскай
губерні, характару іх узаемаадносінаў з мясцовымі дзяржаўна-бю-
ракратычнымі ўстановамі. Асноўнай базай крыніц пры правядзен-
ні даследавання паслужылі архіўныя матэрыялы фонду губернатар-
скай канцылярыі Нацыянальнага гістарычнага архіва Рэспублікі
Беларусь у Гродне (далей: НГАРБ у Гродне).

Мясцовае самакіраванне на Беларусі мела даўнія і багатыя гі-
старычныя традыцыі. Выбарная шляхецкая дэмакратыя з’яўлялася
падмуркам дзяржаўнага ладу Вялікага княства Літоўскага і Рэчы
Паспалітай. Пасля інкарпарацыі беларускіх земляў у склад Расій-
скай імперыі царскі ўрад пачаў праводзіць палітыку уніфікацыі тут
мясцовага самакіравання з цэнтральнымі расійскімі губернямі, дзе
выбраныя саслоўныя ўстановы функцыянавалі пад жорсткім кант-
ролем з боку ўрадавых структур. Аднак у канцы XVIII ст. імпера-
тар Павел I, імкнучыся дасягнуць лаяльнага стаўлення да імпер-
скай улады шляхты былых земляў Рэчы Паспалітай, аднавіў тут

многія ранейшыя традыцыі ў арганізацыі мясцовага шляхецкага са-
макіравання. Царскім указам 6 лютага 1797 г. шляхта „звернутых
ад Польшчы губерняў” атрымала права замест дваранскіх прадва-
дзіцеляў, як у расійскіх губернях, выбіраць маршалкаў і харунжых
у адпаведнасці з ранейшай традыцыяй1. На гэтыя службовыя асо-
бы ўскладвалася кіраўніцтва правядзеннем выбараў і вырашэнне
многіх іншых пытанняў мясцовага жыцця. Другім указам таго ж дня
былі адноўлены ва новаўтворанай Літоўскай губерні, у склад якой
уваходзілі этнічныя літоўскія і заходнебеларускія землі, павятовыя
земскія, гродскія і падкаморскія суды, а таксама Галоўны Літоўскі
трыбунал2. Суддзі і падсудкі ў гэтыя ўстановы выбіраліся шляхтай.
Царскі ўказ ад 17 кастрычніка 1799 г. прадпісваў „праводзіць вы-
бары ў павятовых гарадах (...) па правах і абрадах тамтэйшых” і аб-
раных шляхтай „ураднікаў не перамяшчаць і не звальняць інакш
як па тых правах і абрадах”3. Шляхецкія маршалкі і харунжыя ў ад-
паведнасці з указам ад 1 лістапада 1800 г. выбіраліся тэрмінам на
3 гады4. На такі ж тэрмін выбіралі і суддзяў губернскіх галоўных
судоў, а засядальнікаў гэтых жа судоў — на адзін год. Павятовыя
суддзі, падсудкі і пісары на падставе артыкула 1 раздзела 4 Стату-
та ВКЛ выбіраліся пажыццёва. Мясцовая шляхта атрымала такса-
ма права выбіраць засядальнікаў паліцэйскіх земскіх судоў. Удзель-
нічаць у выбарах маглі ўсе дасягнуўшыя паўналецця шляхцічы без
уліку іх маёмаснага становішча.

Пераемнік Паўла I на расійскім прастоле Аляксандр I загадаў 19
мая 1802 г. устанавіць на былых землях Рэчы Паспалітай такі па-
радак шляхецкіх выбараў, які існаваў у цэнтральных губернях ім-
перыі. У адпаведнасці з яго ўказам ад 8 ліпеня 1802 г. у губернях
Валынскай, Віленскай, Гродзенскай, Кіеўскай і Падольскай да ўдзе-
лу ў выбарах дапускаліся толькі тыя шляхцічы, якія „плоцяць у каз-
ну падатак пад назвай афяры ці маюць у сваім валоданні казённую
зямлю пад якой бы то ні было назвай, утрымліваюць партыкуляр-
ную арэнду не менш 10 гадоў, ці валодаюць маёнткам па закладу
або пажыццёва”5. У адпаведнасці з расійскімі законамі права ўдзе-
лу ў дваранскіх выбарах мелі толькі тыя дваране, якія атрымалі клас-
ны чын на ваеннай ці грамадзянскай дзяржаўнай службе. Аднак
у „Заходніх” губернях па прычыне іх нядаўняга далучэння да імпе-

1 Полное собрание Законов Российской Империи (далей: ПСЗ РИ), собр. 1,
том 24, № 17790.

2 ПСЗ РИ 1, т. 24, № 17788.
3 ПСЗ РИ 1, т. 25, № 19154.
4 ПСЗ РИ 1, т. 26, № 19628.
5 ПСЗ РИ 1, т. 27, № 20273.

рыі дзеянне азначанага абмежавання адкладвалася на чатыры вы-
барчыя тэрміны. Царскі ўказ ад 3 сакавіка 1805 г. удакладняў умо-
вы ўдзелу шляхты гэтых губерняў у выбарах. Права голасу на шля-
хецкіх сходах цяпер надавалася толькі тым землеўдальнікам, якія
мелі ва ўласнасці не менш 8 сялянскіх дымоў ці 15 душ мужчынска-
га полу з гадавым даходам у 150 рублёў6. Безумоўна, названы ўказ
вельмі моцна скарачаў колькасць удзельнікаў шляхецкіх выбараў,
бо на былых землях Рэчы Паспалітай малазямельная і беззямельная
шляхта складала надзвычай высокі працэнт дваранскага саслоўя. Ця-
пер спрошчвалася і задача губернскай адміністрацыі па ажыццяў-
ленні кантролю за шляхецкім самакіраваннем. У царскім указе ад
3 сакавіка 1809 г. гаварылася, што прычына беспарадкаў, якія зда-
раліся падчас правядзення выбараў у „Заходніх” губернях, заключа-
лася ў „заганным складзе самога саслоўя дваранскага, у якім най-
першы абшарнік меў аднолькавую свабоду выбару, аднолькавы го-
лас з так званым шляхцічам; між тым як пад гэтай назвай амаль заў-
сёды быў чалавек без усялякага гонару, без уласнасці і часта найміт
якой-небудзь партыі”7. Усе губернатары былі папярэджаны, што
ў выпадку паўтору такіх беспарадкаў яны пазбавяцца сваіх пасадаў.

Паступова ўдакладняўся і арганізацыйны парадак правядзення
выбараў. Царскім указам ад 6 кастрычніка 1810 г. на імя віленска-
га дваранства апошняму прадпісвалася на губернскі сход пасылаць
па 10 дэлегатаў ад кожнага павета, папярэдне абраўшы на павято-
вых сходах мясцовых выбарных службовых асоб. 5 ліпеня 1811 г.
такі ж парадак быў распаўсюджаны і на Гродзенскую губерню8 .
Шляхта Лідскага павета гэтай губерні палічыла такі парадак пару-
шэннем шляхецкіх правоў і склала спецыяльны зварот да ўрада,
які, аднак, улады ў разлік не прынялі9. У адпаведнасці з новымі пра-
віламі шляхта, якая мела неабходны маёмасны цэнз, кожныя тры
гады збіралася на павятовыя сходы, дзе шляхам галасавання выбі-
рала сваіх прадстаўнікоў на мясцовыя службовыя пасады і 10 дэле-
гатаў на губернскі сход. Выбары адбываліся ва ўстаноўленай зако-
нам паслядоўнасці. Спачатку шляхта выбірала павятовага маршал-
ка, затым — падкаморага, харунжага, кандыдатаў на пасады стар-
шыняў губернскага Галоўнага суда, дэпутата губернскай дваран-
скай зборні, старшыню, трох падсудкаў і пісара земскага павято-
вага суда, тых жа службовых асобаў гродскага суда і трох засядаль-

6 ПСЗ РИ 1, т. 28, № 21646.
7 ПСЗ РИ 1, т. 30, № 23513.
8 Нацыянальны гістарычны архіў Рэспублікі Беларусь  у Гродне, фонд 1, во-

піс 1, справа 182, аркуш 45.
9 Там жа, а. 85, 41 адв.



8

нікаў ніжэйшага земскага суда. На ўсе названыя пасады выбіраліся
таксама і кандыдаты, якія павінны былі ў выпадку раптоўнай ад-
стаўкі выбарнага службоўца заступіць на яго месца. Затым шляхта
выбірала 6 дэпутатаў для рэвізіі запасных хлебных магазінаў, 6 ка-
морнікаў, 12 возных і ад 15 да 21 межавых суддзяў10. Некаторыя
пасады маглі сумяшчацца. Так, на пасаду межавога суддзі дазваля-
лася балатавацца маршалкам, падкаморым, харунжым, але заба-
ранялася членам гродскіх і паліцэйскіх земскіх судоў11. Вознымі і ка-
морнікамі маглі быць шляхцічы, якія нават не мелі ўласных пры-
гонных, але абавязкова аселыя на зямлі12 .

Колькасць шляхты, якая ўдзельнічала ў выбарах, як і колькасць
абраных на розныя пасады асоб, магла даволі істотна адрознівац-
ца ў асобных паветах. Так, на выбары 1811 г. у Гродзенскім павеце
з’ехалася 76 шляхцічаў, якія, для прыкладу, выбралі 13 каморнікаў,
13 возных і 14 межавых суддзяў13. У той жа год у Наваградскім па-
веце 184 выбаршчыкі абралі 26 каморнікаў, 45 возных і 17 межа-
вых суддзяў14. Па ўсіх жа паветах губерні агульная колькасць вы-
браных асоб дасягала некалькі соцень. Так, у 1817 г. па Гродзен-
скай губерні шляхта выбрала на розныя пасады 492 прадстаўнікі,
без уліку межавых суддзяў, якіх было 16715. Колькасць абраных не
нашмат была меншай за колькасць усіх выбаршчыкаў. Напрыклад,
у Ваўкавыскім павеце на павятовы сход прыехалі 97 чалавек, у Пру-
жанскім — 77, Берасцейскім — 71, затое ў Наваградскім — 22816.

У адпаведнасці з законам усе землеўдальнікі, якія мелі выбарчае
права, абавязаны былі прымаць удзел у выбарах. У 1820 г. у Гро-
дзенскай губерні без уліку Гродзенскага павета выбарчае права мелі
1351 шляхціч: Берасцейскі павет — 140, Ваўкавыскі — 136, Коб-
рынскі — 206, Лідскі — 286, Наваградскі — 327, Пружанскі — 117,
Слонімскі — 13317. На павятовы сход у тым жа годзе ў Наваград-
скім павеце з’ехалася 256 чалавек, ці 78,3% патэнцыяльных выбар-
шчыкаў, у Берасцейскім павеце — 100 (71,4%), у Кобрынскім — 119
(57,70%)18 ). Шляхта павінна была з’яўляцца на сход у мундзірах
і пры шпагах, а „хто носіць польскае адзенне — пры шаблях”19 .

10 НГАРБ у Гродне, ф. 1, в. 2, с. 1299, а. 7 адв, 8.
11 НГАРБ у Гродне, ф. 1, в. 1, с. 182, а. 51.
12 НГАРБ у Гродне, ф. 1, в. 2, с. 1299, а. 8.
13 НГАРБ у Гродне, ф. 1, в. 1, с. 182, а. 183, 184.
14 Там жа... а. 347-352.
15 НГАРБ у Гродне, ф. 1, в. 1, с. 1057, а. 94-115
16 Там жа... а. 47-83
17 НГАРБ у Гродне, ф. 1, в. 1, с. 1068, а. 204-216, 271, 402, 426.
18 Там жа... а. 484.
19 НГАРБ у Гродне, ф. 1, в. 2, с. 1299, а. 8 адв.

На павятовых сходах шляхта выбірала па 10 дэпутатаў на губер-
нскі сход. Для апошніх удзельнікі павятовых сходаў складалі пісь-
мовыя наказы аб тым, як дзейнічаць і за каго падаваць свае галасы
на губернскім сходзе, дзе дэпутаты выбіралі губернскага маршал-
ка, старшыняў і засядальнікаў дэпартаментаў губернскага суда,
а таксама выказвалі свае просьбы і прапановы да ўрада.

 У сакавіку 1826 г. па ініцыятыве вялікага князя Канстанціна быў
выдадзены Сенацкі ўказ „Аб парадку прызначэння па польскіх гу-
бернях спраўнікаў і засядальнікаў у земскія суды і аб дваранскіх вы-
барах”20. У адпаведнасці з ім паліцэйскія спраўнікі і не менш пало-
вы засядальнікаў ніжэйшых земскіх судоў Віленскай, Гродзенскай
і Мінскай губерняў сталі прызначацца на пасады ўрадам. Тым са-
мым адмянялася дзеянне ўказа ад 8 лютага 1816 г. аб наданні шляхце
„Заходніх” губерняў права выбару земскіх паліцэйскіх спраўнікаў21.
У Сенацкім указе 1826 г. таксама гаварылася, што „тых дваран, якія
не маюць обер-афіцэрскага чыну і не вывучалі расійскую мову ні
ў якім разе не дапускаць да выбарных пасадаў”22. Прычына гэтага
кроку тлумачылася наступным чынам: „Шляхта тых губерняў, па
заканчэнні навучання, замест таго, каб па прыкладу расійскага два-
ранства звяртацца найперш у ваенную ці грамадзянскую каронную
службу (...) імкнецца пераважна да атрымання выбарных дваран-
скіх пасадаў і нярэдка паспявае запоўніць службовыя месцы мала-
дымі нявопытнымі людзьмі, якія не маюць вопыту справаводства
на расійскай мове”23. Безумоўна, што дакладнае правядзенне ў жыц-
цё азначанага ўказа моцна абмяжоўвала колькасць кандыдатаў на
выбарныя пасады. Галоўнай мэтай урада было прымусіць шляхту
больш актыўна ісці на царскую службу і вывучаць расійскую мову,
а таксама забяспечыць заняцце выбарных пасадаў „добранадзей-
нымі” ў палітычным сэнсе асобамі. Азначаны ўказ разам з тым свед-
чыў, што служба па выбару мела высокі прэстыж сярод шляхты
„Заходніх” губерняў. Гэта пацвярджаюць і шматлікія архіўныя ма-
тэрыялы. Нярэдка ўзнікала даволі вострая канкурэнцыя падчас вы-
бараў і вялася барацьба з ужываннем падлогаў, скаргаў і г.д.
У 1820 г. абшарнік Лідскага павета Іосіф Нарбут напісаў скаргу
гродзенскаму губернатару, што каля 30 шляхцічаў гэтага павета
набылі закладныя маёнткі па 8 дымоў толькі дзеля таго, каб пры-
няць удзел у выбарах24. У другім сваім лісце Нарбут паведамляў

20 НГАРБ у Гродне, ф. 1, в. 20, с. 1300, а. 1; ПСЗ РИ 2, т. 1, № 188.
21 ПСЗ РИ 1, т. 33, № 26132.
22 НГАРБ у Гродне, ф. 1, в. 2, с. 1300, а. 7 адв.
23 Там жа.
24 НГАРБ у Гродне, ф. 1, в. 1, с. 1068, а. 39.

начальніку губерні, што некаторыя буйныя абшарнікі фіктыўна раз-
давалі ў заклад дробным шляхцічам, якія служылі ў іх, свае фаль-
варкі з той жа самай мэтай25. Падчас выбараў 1826 г. абшарнік зноў
жа Лідскага павета Шукевіч нават даслаў губернатару спіс шляхці-
чаў, якія незаконна прынялі ўдзел у выбарах. У выніку гэтага па-
чалося разбіральніцтва і ў чэрвені 1827 г. быў выдадзены царскі ўказ
„Аб мерах па выкараненні злоўжыванняў пры дваранскіх выбарах
у звернутых ад Польшчы губернях”26 .

Па дадзеных павятовых маршалкаў за 1827 г. у Гродзенскай гу-
берні стала жылі ў сваіх маёнтках 1454 абшарнікі.  Менавіта яны
і прымалі ўдзел у выбарах. У 1829 г. на павятовыя сходы ў Гродзен-
скай губерні прыехалі 777 чалавек: у Гродзенскім павеце — 62, Бе-
расцейскім — 60, Ваўкавыскім — 92, Кобрынскім — 106, Лідскім
— 134, Наваградскім — 173, Пружанскім — 74, Слонімскім — 7627.
Самымі маладымі дэлегатамі на губернскі сход у гэтым годзе сталі
магістр філасофіі Ігнат Дамейка, у будучым сусветна вядомы на-
вуковец, і Напалеон Орда, у будучым вядомы мастак. Ім было та-
ды па 27 гадоў28.

Выбары 1829-30 гг. сталі апошнімі перад паўстаннем 1830-1831
гг. У гэтым паўстанні шырокі ўдзел прынялі як многія абшарнікі,
так і некаторыя выбраныя шляхтай службовыя асобы. Па дадзе-
ных гродзенскага губернатара ў яго губерні да паўстанцаў далучы-
ліся 30 чыноўнікаў, якія служылі па выбару шляхты29. Першай рэ-
акцыяй царскага ўрада стаў указ ад 31 сакавіка 1831 г.30 Ён пазбаў-
ляў шляхту Віленскай, Валынскай, Гродзенскай, Мінскай і Падоль-
скай губерняў, а таксама Беластоцкай вобласці, права выбіраць за-
сядальнікаў у паліцэйскія земскія суды. 30 кастрычніка таго ж года
быў выдадзены ўказ аб наданні ўсім прысутным месцам і службо-
вым асобам у названых губернях тых найменняў, якія існавалі ў цэн-
тральных губернях імперыі31. У адпаведнасці з гэтым указам у па-
ветах скасоўваліся гродскія суды, суддзяў і падсудкаў якіх выбіра-
ла мясцовая шляхта. Яшчэ раней, 23 лютага 1831 г. было загадана
замест назвы пасады шляхецкі маршалак ужываць, як і расійскіх
губернях, назву „прадвадзіцель дваранства”32. 11 студзеня 1832 г.
скасоўваліся выбраныя шляхтай пасады падкаморых, каморнікаў,

25 Там жа... а. 484.
26 НГАРБ у Гродне, ф. 1, в. 2, с. 1299, а. 38; ПСЗ РИ 2, т. 2, № 1174.
27 НГАРБ у Гродне, ф.1, в. 3, с. 400, а. 48-105.
28 Там жа... а. 232, 233 адв.
29 НГАРБ у Гродне, ф. 1, в. 3, с. 1116, а. 14.
30 ПСЗ РИ 2, т. 6, № 4466.
31 ПСЗ РИ 2, т. 6, № 4894.
32 ПСЗ РИ 2, т. 6, № 4382.

возных і харунжых33. Вышэйназванымі ўказамі структурная арга-
нізацыя органаў дваранскага самакіравання на беларускіх землях
была фактычна ўніфікавана з расійскімі губернямі.

6 снежня 1831 г. імператар Мікалай I зацвердзіў указ аб зменах у па-
радку правядзення дваранскіх выбараў у імперыі34. Быў падвышаны
маёмасны цэнз. Цяпер права поўнага голасу атрымлівалі толькі тыя
абшарнікі, у валоданні якіх знаходзілася не менш 100 сялянскіх душ
мужчынскага полу ці 3 000 дзесяцін незаселенай зямлі. Малазямель-
ная шляхта, ва ўласнасці якой было не менш 5 душ, дэлегіравала свае
выбарчыя паўнамоцтвы праз упаўнаважаных. Аднак тыя шляхцічы
гэтай катэгорыі, што атрымалі на дзяржаўнай службе чын палкоўні-
ка ці сапраўднага стацкага саветніка, таксама мелі поўнае выбарчае
права. Захавала сваю сілу палажэнне закона, згодна з якім у выбарах
маглі ўдзельнічаць толькі тыя шляхцічы, што даслужыліся да класна-
га чыну. Новы закон даволі істотна звужваў кола выбаршчыкаў.

У „Заходніх” губернях у адпаведнасці з царскім указам ад 31 каст-
рычніка 1831 г. пачаўся разбор шляхты, што таксама скарачала
колькасць кандыдатаў на выбарныя пасады, некаторыя з якіх даз-
валялася займаць і беззямельным шляхцічам35. Так, для прыкладу,
у Лідскім павеце ў 1833 г. налічвалася 212 шляхцічаў з выбарчым
правам36. Тых, хто не меў гэтага права было 1473, сярод іх 29 дроб-
ных землеўладальнікаў. І 992 шляхцічы, ці 37% ад агульнай коль-
касці павятовай шляхты, яшчэ не даказалі свайго высакароднага
паходжання. Такім чынам, выбарчыя правы належалі толькі 7,9%
ад усіх дарослых шляхцічаў. Аднак гэтыя суадносіны маглі вельмі
істотна змяняцца ў розных паветах. Па дадзеных павятовых мар-
шалкаў за той жа 1833 г. у Ваўкавыскім павеце выбарчыя правы
мелі 246 шляхцічаў з 840 (29,3%), у Кобрынскім — 300 з 669 (44,9%),
у Пружанскім — 168 з 210 (80%)37.

Вельмі значны ўплыў на характар функцыянавання шляхецкага
самакіравання на беларускіх землях аказаў указ Мікалая I ад 12 каст-
рычніка 1835 г.38 У адпаведнасці з гэтым указам у Валынскай, Гро-
дзенскай, Віленскай, Мінскай і Падольскай губернях і Беластоцкай
вобласці права ўдзелу ў шляхецкіх выбарах надавалася толькі тым
абшарнікам, якія не менш 10 гадоў знаходзіліся на дзяржаўнай ва-
еннай ці грамадзянскай службе. Неабходнасць такога кроку ўрад

33 ПСЗ РИ 2, т. 7, № 5068.
34 ПСЗ РИ 2, т. 6, № 4989.
35 ПСЗ РИ 2, т. 6, № 4869.
36 НГАРБ у Гродне, ф. 1, в. 10, с. 90, а. 9-12.
37 НГАРБ у Гродне, ф. 1, в. 10, с. 90, а. 9-99.
38 ПСЗ РИ 2, т. 10, № 8463.

тлумачыў наступным чынам: „(...) большая частка пасадаў даруча-
ецца дваранствам асобам, якія не былі на дзяржаўнай службе. Та-
кім чынам, прывілея, справядліва дараваная велікарасійскаму два-
ранству за вернасць і высакароднае ахвяраванне жыццём, ператва-
раецца тут адзіна толькі ў магчымасць карыстацца гэтай прывіле-
яй без усякіх заслуг і для запаўнення месцаў унутранай службы
людзьмі часта нядобранадзейнымі”. Права ўдзелу ў выбарах нада-
валася таксама тым шляхцічам, якія да 1835 г. праслужылі ўжо два
тэрміны на выбарных пасадах39. Гэты ўказ вельмі моцна скарачаў
колькасць шляхты, што магла ўдзельнічаць у выбарах як у якасці
выбаршчыкаў, так і кандыдатаў на пасады. Таму на практыцы яго
выкананне сутыкнулася з вельмі значнымі цяжкасцямі. Ужо ў маі
1836 г. віленскі генерал-губернатар Далгарукаў паведамляў у Пе-
цярбург, што „сустракаюцца складанасці пры напаўненні ўстаноў
(...) такімі чыноўнікамі, якія адпавядаюць патрабаванням указа”.
Мікалай I у сувязі з гэтым загадаў часова дапускаць да выбараў
таксама: 1) параненых на ваеннай царскай службе; 2) ваяваўшых
супраць польскіх паўстанцаў і атрымаўшых падчас гэтых падзей
афіцэрскі чын; 3) служыўшых падчас паўстання на мясцовых дзяр-
жаўных пасадах і захаваўшых вернасць імперыі; 4) узнагароджа-
ных царскімі ордэнамі, медалямі і ганаровымі знакамі40. Такія асо-
бы аднак маглі балатавацца толькі на пасады маршалкаў, шляхец-
кіх дэпутатаў, папячыцеляў хлебных магазінаў і не мелі права зай-
маць паліцэйскія і судовыя пасады.

У 1836 г. у Гродзенскай губерні прамое выбарчае права мелі 272
абшарнікі, а дробныя землеўладальнікі маглі вылучаць 84 ўпаўна-
важаных41. У адпаведнасці з новым законам 1831 г. выбары адбы-
валіся толькі ў губернскім горадзе. Тут прадстаўнікі шляхты збіра-
ліся спачатку па паветах для выбару павятовых службовых асоб,
а пасля — на губернскі сход. На выбары 1836 г. у Гродна прыехалі
224 шляхцічы, ці 62,9% ад усіх патэнцыяльных выбаршчыкаў42. Для
параўнання — на выбары 1829-30 гг. па ўсёй губерні з’ехаліся 777
шляхцічаў. Такім чынам колькаць выбаршчыкаў 1836 г. склала ўся-
го 28,9% ад колькасці выбаршчыкаў 1830 г. З тых 224 шляхцічаў,
што прыехалі на выбары ў Гродна ў 1836 г., 140 мелі прамое вы-
барчае права, 18 прадстаўлялі жанчын-абшарніц і 66 з’яўляліся ўпаў-
наважанымі ад малазямельнай шляхты43. Гэтыя 224 выбаршчыкі

39 НГАРБ у Гродне, ф.1, в. 19, с. 936, а. 1.
40 НГАРБ у Гродне, ф. 1, в. 4, с. 189, а. 4.
41 НГАРБ у Гродне, ф. 1, в. 10, с. 214, а. 109.
42 Там жа...  а. 154.
43 НГАРБ у Гродне, ф. 1, в. 10, с. 2141, а. 154-158.

складалі 1,2% ад усіх шляхцічаў мужчынскага полу Гродзенскай
губерні44 .

У 1836 г. шляхта Пружанскага павета на сваім сходзе прыня-
ла зварот да ўрада з просьбай дазволіць удзельнічаць у выба-
рах усім шляхцічам, якія былі на дзяржаўнай службе да 1835 г.,
залічыўшы ў яе тэрмін таксама пазаштатную канцылярскую
службу, працу ў межавых судах, адміністратарамі казённых ма-
ёнткаў, папячыцелямі бальніц і час навучання ва універсітэтах
і іншых вышэйшых установах4 5 .  Аднак гэтая прапанова была
праігнаравана ўладамі.

Нешматлікая колькасць кандыдатаў на пасады, якія адпавядалі
ўсім патрабаванням урада, увесь час прыводзіла да ўзнікнення на
выбарах складаных сітуацый. Згодна з законам начальнікі губер-
няў былі абавязаны не дапускаць да ўдзелу ў выбарах тых шляхці-
чаў, якія знаходзіліся пад судом ці следствам. Для гэтага павято-
выя суды і губернскія судовыя палаты прысылалі ў губернатарскую
канцылярыю спісы такіх асоб. У 1836 г. іх налічвалася ў Гродзен-
скай губерні 115, а ў 1853 г. — 26046 . Задача начальніка губерні
ўскладнялася, калі шляхта выбірала на пасаду чалавека, які знахо-
дзіўся пад сакрэтным наглядам паліцыі. Адмова зацвярджаць та-
кую асобу на пасаду як бы раскрывала сакрэтнасць нагляду.
У 1836 г. гродзенскі губернатар не зацвердзіў на пасаду слонімска-
га павятовага маршалка Яўстаха Валовіча, які прыходзіўся братам
паўстанцу Міхаілу Валовічу. Прычым Яўстах Валовіч бездакорна
служыў на выбарных пасадах, пачынаючы з 1821 г., і меў класны
чын тытулярнага саветніка47. У 1842 г. шляхта Беластоцкага паве-
та выбрала на пасаду павятовага маршалка абшарніка Казіміра
Міхайлоўскага. Апошні знаходзіўмя пад сакрэтным наглядам па-
ліцыі, якая падазравала яго ў сувязях з эмісарамі польскай эмігра-
цыі. Таму губернатар загадаў беластоцкай шляхце правесці пера-
выбары. Аднак шляхецкія дэпутаты ізноў хадайнічалі перад губер-
нскім кіраўніцтвам зацвердзіць кандыдатуру Міхайлоўскага па пры-
чыне „абсалютнага недахопу шляхцічаў, якія адпавядаюць усім умо-
вам”48. Справа гэтая дайшла да міністра ўнутраных спраў Пяроў-
скага. Апошні загадаў: „Калі існуе поўны недахоп патрэбных два-
ран, то неабходна выбіраць кандыдата з другога павета”49 .

44 НГАРБ у Гродне, ф. 1, в. 19, с. 1019, а. 167 адв.
45 НГАРБ у Гродне, ф. 1, в. 10, с. 214, а. 338-342.
46 НГАРБ у Гродне, ф. 1, в. 22, с. 1, а. 180.
47 НГАРБ у Гродне, ф. 1, в. 10, с. 214, а. 222.
48 НГАРБ у Гродне, ф. 1, в. 11, с. 1334, а. 507.
49 Там жа... а. 565.

Востры недахоп кандыдатаў на выбарныя службовыя пасады
прывёў нават да таго, што ў 1840 г. сам гродзенскі губернатар До-
пельмайер звярнуўся да віленскага генерал-губернатара з прапано-
вай „тых абраных шляхтай кандыдатаў, якія не адпавядаюць усім
умовам, проста зацвярджаць на пасады з фармулёўкай «ад каро-
ны»”. Аднак міністр унутраных спраў, да якога дайшла гэтая пра-
панова, прадпісаў, што „такія дваране не могуць быць неабраны-
мі, не зацверджанымі ад кароны, а на выбарныя месцы ў такім вы-
падку неабходна прызначаць чыноўнікаў у адпаведнасці з паста-
новамі Міністэрства ўнутраных спраў”50 .

Пасля паўстання 1831 г. губернатарам было загадана строга на-
глядаць, каб у пісьмовым справаводстве шляхецкіх устаноў не ўжы-
валася польская мова. Так, у красавіку 1833 г. кобрынскі страпчы
паведаміў губернатару Мураўёву, што заўважыў у шляхецкай апе-
цы прыняцце спраў на гэтай мове. На запыт губернатара канцыля-
рыя апекі адказвала: „(.. .) прынята некалькі папер на польскім ды-
ялекце ад асобаў, якія абсалютна не ведаюць Расійскай граматы
і якім тут жа загадана зрабіць пераклад”51. Аднак падчас спрэчак
і выступленняў на шляхецкіх сходах шляхта па-ранейшаму ўжыва-
ла польскую мову. У маі 1842 г. сам імператар Мікалай I загадаў,
„каб у звернутых ад Польшчы губернях вусныя прапановы шлях-
ты на агульных сходах падчас выбараў і таксама разважанні па ім
адбываліся не інакш як па-расійску”52 .

На пачатку 40-х гадоў царскі ўрад увогуле сур’ёзна заняўся пра-
блемай функцыянавання шляхецкага саслоўнага самакіравання
ў імперыі. Адной з галоўных прычын гэтага стаў той факт, што два-
ранства, асабліва ў цэнтральных губернях, даволі пасіўна ставіла-
ся да ўдзелу ў выбарах і нават нярэдка проста іх ігнаравала. У маі
1843 г. міністр унутраных спраў Пяроўскі накіраваў усім начальні-
кам губерняў цыркуляр наступнага зместу: „Да ведама майго дай-
шло, што ў многіх губернях дваране яўна ўхіляюцца ад службы па
выбарах (...) і па гэтай прычыне тыя месцы, якія залежаць ад выба-
ру шляхты, напаўняюцца большай часткай асобамі, што зусім не
адпавядаюць свайму прызванню”53. Міністр таксама прапанаваў
начальнікам губерняў скласці і даслаць у міністэрства справазда-
чы аб стане справаў па гэтаму пытанню і ўласныя меркаванні аб
шляхах паляпшэння становішча. Гродзенскі губернатар у ліпені
1843 г. напісаў у данясенні міністру, што ёсць адзін толькі сродак

50 НГАРБ у Гродне, ф. 1, в. 11, с. 1021, а. 38.
51 НГАРБ у Гродне, ф. 1, в. 10, с. 2139, а. 4.
52 НГАРБ у Гродне, ф. 1, в. 11, с. 1530, а. 2.
53 НГАРБ у Гродне, ф. 1, в. 20, с. 1018, а. 3.

палепшыць сітуацыю ў яго губерні: „(...) адмяніць артыкул закона,
які дзейнічае толькі адносна губерняў Валынскай, Віленскай, Гро-
дзенскай, Мінскай і Падольскай, і дазволіць тутэйшай шляхце   кі-
равацца пры замяшчэнні пасадаў, што залежыць ад дваранства,
агульнымі законамі абавязковымі для велікарускіх і іншых губер-
няў”54. Такім чынам гродзенскі губернатар бачыў адзіную пераш-
коду для нармальнага функцыянавання шляхецкага самакіраван-
ня ў наяўнасці абмежавальных законаў.

Аднак, нягледзячы на ўсе абмежаванні і пільны нагляд з боку гу-
бернскага начальства, выбарныя шляхецкія ўстановы па-ранейша-
му адыгрывалі вельмі значную ролю ў сістэме мясцовага дзяржаў-
нага кіравання на беларускіх землях. Гэта было абумоўлена пану-
ючым становішчам памеснага дваранства ў гаспадарчым жыцці.
Асаблівае значэнне мелі пасады губернскіх і павятовых маршал-
каў, на якія звычайна выбіралі вельмі заможных і ўплывовых аб-
шарнікаў. Неабходнай умовай зацвярджэння кандыдата на пасаду
была яго палітычная дабрадзейнасць. Так, сярод павятовых мар-
шалкаў Гродзенскай губерні, выбраных у 1839 г., двое ўдзельніча-
лі ў падаўленні паўстання 1831 г. — пружанскі Ігнат Шэмет і коб-
рынскі Іван Магільніцкі55. З усіх маршалкаў гэтага часу толькі лід-
скі Рамуальд Кастравіцкі меў вышэйшую адукацыю — у 1807 г. ён
закончыў Віленскі універсітэт. Ваўкавыскі маршалак Юльян Та-
лочка вучыўся ў свой час у Свіслацкай гімназіі.  Пра адукацыю
астатніх звесткі ў іх фармулярных паслужных спісках адсутнічалі.

Хаця ў адпаведнасці з заканадаўствам асноўным абавязкам мар-
шалкаў лічылася загадванне ўнутранымі справамі шляхецкай кар-
парацыі — кіраўніцтва правядзеннем сходаў, апека над сіротамі
і хворымі, выдача пасведчанняў аб шляхецім паходжанні і г.д. —
на практыцы яны ператварыліся ў актыўных чыннікаў мясцовай
адміністрацыйнай дзейнасці. Павятовыя маршалкі старшынства-
валі на пасяджэннях павятовых дарожна-будаўнічых, воспенных,
харчовых і іншых камітэтаў і камісіяў, збіралі для начальнікаў гу-
берняў статыстычныя матэрыялы аб ураджайнасці, цэнах на хар-
чаванне і будаўнічыя матэрыялы, выплаце падаткаў і г.д. Губерна-
тары часта давалі шляхецкім маршалкам такія даручэнні, якія па
закону зусім не належалі да іх паўнамоцтваў, што ў сваю чаргу вы-
клікае скаргі і незадаволенасць з боку апошніх. Таму Міністэрства
ўнутраных спраў вырашыла навесці парадак у гэтай сферы мясцо-
вага кіравання і ў  выніку разгляду азначанага пытання загадала
губернатарам вызваліць маршалкаў ад тых абавязкаў, якія не пра-

54 Там жа... а. 5.
55 НГАРБ у Гродне, ф. 1, в. 11, с. 757, а. 169.

дугледжваліся законамі. Да цыркуляра міністра быў прыкладзены
спіс такіх абавязкаў з 57 пунктаў56. Аднак на практыцы губерната-
ры па-ранейшаму актыўна выкарыстоўвалі шляхецкіх маршалкаў
пры вырашэнні самых розных задач, паколькі апошнія з’яўляліся
адным з самых дзейных і эфектыўных структурных элементаў у сі-
стэме мясцовага кіравання.

Натуральна, што шляхецкія маршалкі імкнуліся ў першую чаргу
абараняць палітычныя і эканамічныя інтарэсы абшарнікаў, якія
і абіралі іх на пасады. Так, у 1856 г. гродзенскі губернскі маршалак
вылучыў праект адмены піцейнага акцызу і ўвядзення свабоднай
вытворчасці і продажу алкагольных напояў абшарнікамі, што з’яў-
лялася адной з галоўных крыніц іх прыбыткаў. Пры гэтым, абгрун-
тоўваючы перад урадам свае прапановы, ён апеляваў да агульных
патрэб губерні, развіцця земляробства, да прыкладу Прыбалтый-
скіх губерняў і Каралеўства Польскага57 .

Сярод шляхецкіх маршалкаў, як і сярод іншых катэгорый чыноў-
ніцтва, сустракаліся выпадкі карумпаванасці. Так, для прыкладу,
у 1847 г. у доме гродзенскага павятовага маршалка Ляхніцкага была
знойдзена буйная партыя кантрабандных тавараў. Праўда, сам Лях-
ніцкі адмаўляў сваё якое-небудзь дачыненне да гэтай справы58.

Акрамя маршалкаў па ўнутранаму кіраванню шляхецкай карпа-
рацыяй выбіраліся дэпутаты і сакратар шляхецкай дэпутацкай збор-
ні. Гэты орган саслоўнага самакіравання адказваў за вядзенне ра-
даводнай кнігі, накладанне апек на маёнткі, складанне і захоўван-
не фармулярных спіскаў чыноўнікаў, якія служылі па выбару шлях-
ты. Канцылярысты, што ажыццяўлялі пісьмовае справаводства шля-
хецкай зборні, прызначаліся губернскім праўленнем і лічыліся дзяр-
жаўнымі чыноўнікамі. Аднак згодна з заканадаўствам шляхецкая
зборня не была падначалена губернскім уладам, а непасрэдна пад-
парадкоўвалася Сенату.

З 1838 г. шляхта пачала выбіраць з асяроддзя багатых абшарні-
каў губернскага папячыцеля гімназій59. Абавязкам яго з’яўлялася
і матэрыяльная падтрымка навучальных устаноў за ўласны кошт.
А ў 1860 г. шляхта беларускіх губерняў пачала выбіраць асобных
папячыцеляў для кожнай гімназіі60. Шляхта таксама выбірала сва-
іх прадстаўнікоў у губернскія і павятовыя камітэты па нагляду за
продажам алкагольных напояў, дарожна-будаўнічыя камітэты і ка-

56 НГАРБ у Гродне, ф. 1, в. 13, с. 501, а. 1.
57 НГАРБ у Гродне, ф. 1, в. 13, с. 921, а. 1, 2.
58 НГАРБ у Гродне, ф. 1, в. 21, с. 353, а. 1.
59 НГАРБ у Гродне, ф. 1, в. 11, с. 504, а. 1.
60 НГАРБ у Гродне, ф. 1, в. 13, с. 1133, а. 1

місіі, інвентарныя камітэты і многія іншыя часовыя камітэты і ка-
місіі, якія ўтвараліся ўрадам для вырашэння самых розных прабле-
маў мясцовага паходжання.

У 40-х гадах колькасць асобаў, якія прымалі ўдзел у шляхецкіх вы-
барах, заставалася па-ранейшаму вельмі абмежаванай. На выбары
1848 г. у Гродна прыехалі 126 абшарнікаў, з іх 75 мелі прамое вы-
барчае права, 56 былі ўпаўнаважанымі ад дробных землеўладальні-
каў і 15 — ад жанчын-абшарніц61. Колькасць выбаршчыкаў склада-
ла 0,8% ад усёй шляхты мужчынскага полу. Пружанскі і Сакольскі
паветы на выбарах прадстаўлялі толькі па 7 чалавек, а Брэсцкі — 6.

На пачатку 50-х гадоў узмацняецца кантроль за дзейнасцю шля-
хецкага самакіравання з боку ўрадавых бюракратычных структур.
Гэта ў значнай ступені было звязана і з ускладненнем міжнарод-
най сітуацыі і пазней падзеямі Крымскай вайны. У снежні 1852 г.
віленскі генерал-губернатар звярнуўся да падначаленых яму губер-
натараў з прапановай выказаць свае меркаванні і прапановы аб
тым, „якім парадкам можна было б звальняць выбарных асобаў,
калі яны акажуцца няздольнымі, будуць нядобранадзейнымі, ці ўчы-
няць віну, вядомую начальству, але такую, якая не можа быць па-
цверджана фактамі, і адпаведна не можа падлягаць судоваму раз-
гляду”62. Ужо сама пастаноўка праблемы сведчыла аб тым недаве-
ры і непрыязнасці, што мела вышэйшая мясцовая бюракратыя да
выбарнага прынцыпу камплектавання органаў мясцовага кіраван-
ня. Гэты недавер выразна праявіўся ў разважаннях гродзенскага
губернатара: „Вельмі многія пасады, на якія прызначаюцца чыноў-
нікі па выбару шляхты, большай часткай займаюць асобы не па
заслугах ці ведах, а часцей па пратэкцыі ці з мэтай даць каму-не-
будзь сродкі для жыцця. Абраныя такім спосабам даволі рэдка ад-
павядаюць патрабаванням пасады (...) і замест таго, каб садзейні-
чаць мэтам урада, прыносяць адну шкоду ці ад няведання службы,
ці па нядобранамеранасці, ці, нарэшце, ад залежнасці, якую адчу-
ваюць выбраныя ад выбраўшых іх”63. Губернатар падмацоўваў свае
разважанні тым аргументам, што ў „Заходніх” губернях многія вы-
браныя шляхтай асобы кепска ведаюць расійскую мову: „(...) бы-
валі прыклады, што з цяжкасцю падпісвалі свае прозвішчы”64. Та-
му начальнік губерні прапаноўваў надаць мясцовым уладам права
без суда адхіляць ад пасадаў выбарных чыноўнікаў, калі яны палі-
чаць гэта мэтазгодным і карысным для ўрада.

61 НГАРБ у Гродне, ф. 1, в. 21, с. 978, а. 136-148.
62 НГАРБ у Гродне, ф. 1, в. 22, с. 218, а. 1 адв.
63 НГАРБ у Гродне, ф. 1, в. 22, с. 218, а. 2 адв-3.
64 Там жа... а. 6 адв.

У маі 1852 г. імператар зацвердзіў палажэнне Камітэта міністраў
аб прызначэнні ў Віленскай, Гродзенскай, Мінскай і Ковенскай гу-
бернях на пасады павятовых суддзяў чыноўнікаў ад кароны 65. Ві-
ленскі генерал-губернатар у сваім цыркуляры трактаваў гэтае пала-
жэнне наступным чынам: „(...) у выпадку абрання на пасады павято-
вых суддзяў асоб нядобранадзейных ці няздольных, прызначыць на
іх месца чыноўнікаў ад урада”66 . Азначаная мера абвяшчалася як
часовая на бліжэйшыя 6 гадоў — менавіта на такі тэрмін у адпавед-
насці з законам шляхта выбірала судовых і паліцэйскіх чыноўнікаў.

Таксама ў 1852 г. быў выдадзены царскі ўказ „Аб высылцы на
службу сыноў неправаслаўных абшарнікаў Заходніх губерняў”67 .
У адпаведнасці з гэтым указам дзеці неправаслаўных абшарнікаў
Віленскай, Валынскай, Гродзенскай, Мінскай і Падольскай губер-
няў, ва ўласнасці якіх знаходзілася больш за 100 сялянскіх душ, па
дасягненні імі паўналецця павінны былі ў абавязковым парадку па-
ступаць на дзяржаўную ваенную ці грамадзянскую службу, пры-
чым  абавязкова ў велікарускія губерні. Азначаны ўказ з’ўляўся ві-
давочным парушэннем шляхецкіх правоў, гарантаваных яшчэ вя-
домай граматай Кацярыны II. Урад абгрунтаваў такі крок зноў жа
нежаданнем памеснай шляхты названых губерняў паступаць на
царскую службу. Загад аб прызначэнні маладых абшарнікаў на
службу ў велікарускія губерні тлумачыўся неабходнасцю лепшага
засваення імі расійскай мовы. Аднак абвінавачванне ў нежаданні
служыць дзяржаве з’яўлялася зусім несправядлівым. Па дадзеных
павятовых маршалкаў Гродзенскай губерні з дарослых сыноў аб-
шарнікаў разглядаемай катэгорыі (без уліку Бельскага павета —
С. Т.) 51 (34,7%) служылі ў свой час у царскім войску і 49 (33,3%)
— у дзяржаўных грамадзянскіх установах. Такім чынам, 68% сы-
ноў абшарнікаў пабывалі на дзяржаўнай службе, што даказвае не-
абгрунтаванасць прэтэнзій урада, у прыватнасці, у адносінах да
гродзенскай шляхты68 .

На шляхецкія выбары 1853 г. у Гродна прыехалі 243 шляхцічы,
што значна перавышала колькасць выбаршчыкаў 1848 г. — 146 ча-
лавек. Гэта сведчыла аб павелічэнні колькасці шляхты, якая адпа-
вядала патрабаванням урада да ўдзельнікаў выбараў. Прамое вы-
барчае права мелі 132 абшарнікі, якія ўдзельнічалі ў выбарах, дроб-
ных земляўласнікаў прадстаўлялі 66 шляхцічаў, жанчын — 4569 .

65 ПСЗ РИ 2, т. 27, № 26301.
66 НГАРБ у Гродне, ф. 1, в. 22, с. 1, а. 30.
67 ПСЗ РИ 2, т. 27, № 26190.
68 НГАРБ у Гродне, ф. 1, в. 22, с. 117, а. 63-98.
69 НГАРБ у Гродне, ф. 1, в. 22, с. 1, а. 101-106.

Пасля паражэння Расійскай імперыі ў Крымскай вайне і ўзыхо-
джання на прастол Аляксандра II надыходзіць час адноснай лібе-
ралізацыі ўнутранай палітыкі царызму. 4 снежня 1856 г. быў выда-
дзены царскі ўказ аб наданні шляхце „Заходніх” губерняў адноль-
кавых з расійскім дваранствам правоў адносна ўдзелу ў выбарах70.
Праўда, шляхта Віленскай, Гродзенскай і Мінскай губерняў так і не
атрымала права выбіраць сваіх прадстаўнікоў на паліцэйскія паса-
ды. Урад, аднак, не збіраўся аслабляць свой кантроль за дзейнас-
цю шляхецкага самакіравання. У лістападзе 1856 г. Міністэрства
ўнутраных спраў цыркулярна прадпісала ўсім губернатарам узмац-
ніць нагляд за тым, каб „усе (...) месцы і пасады займалі здольныя
і добранадзейныя чыноўнікі, і для гэтай мэты збіраць дакладныя
звесткі аб іх здольнасцях, маральных якасцях і вобразе жыцця (...)
такія звесткі губернатары збіраюць аб усіх, хто паступае на паса-
ды, як ад кароны, так і па выбарах”71. У заканадаўстве, дарэчы, ні-
чога не гаварылася аб правах начальнікаў губерняў не зацвярджаць
выбраных шляхтай чыноўнікаў. Тым не менш, міністэрства паве-
даміла начальнікам губерняў, што яны „маюць поўнае права не
зацвярджаць на пасады і па выбарах тых чыноўнікаў, за добрана-
дзейнасць якіх не лічаць магчымым адказваць”72. Такі загад міністра
фактычна супярэчыў існуючым законам і мог паставіць мясцовую
ўладу ў даволі няпростую сітуацыю. Таму была прынята пастано-
ва Камітэта міністраў, які тлумачыў губернатарам як дзейнічаць
у падобным выпадку: „(...) няёмка абвяшчаць у такіх выпадках пе-
рад шляхецкім сходам прычыны незацвярджэння выбранага на па-
саду (...) але паколькі з гэтага могуць узнікнуць розныя непаразу-
менні з боку шляхты (...) то губернатар павінен канфідэнцыяльна
паведаміць у міністэрства ўсе прычыны незацвярджэння, а дваран-
ству абвясціць, што зацвярджэнне прыпынена да канчатковага вы-
рашэння міністрам унутраных спраў”73 .

Мясцовыя органы шляхецкага самакіравання ў канцы 50-х —
на пачатку 60-х гадоў прымаюць актыўны ўдзел у падрыхтоўцы
і правядзенні сялянскай рэформы. Менавіта ад маршалкаў у знач-
най ступені залежала прызначэнне міравых пасрэднікаў, якія ады-
грывалі адну з галоўных роляў у ажыццяўленні рэформы. Гэтая
праблема дастаткова поўна распрацавана ў беларускай гістарыя-
графіі.  На пачатку 60-х гадоў таксама рэзка абвастраецца і палі-
тычная сітуацыя ў беларусіх і літоўскіх губернях. Пачынаецца

70 ПСЗ РИ 2, т. 31, № 31215.
71 НГАРБ у Гродне, ф. 1, в. 22, с. 722, а. 1.
72 Там жа.
73 Там жа... а. 2 адв-3.

ўздым нацыянальна-вызваленчага руху ў асяроддзі шляхты і мяш-
чанства. У гэтых умовах ускладняюцца ўзаемаадносіны паміж гу-
бернскай адміністрацыяй і органамі шляхецкага самакіравання,
якія сталі дамагацца большай самастойнасці і свабоды дзеянняў.
Гродзенскі губернскі маршалак Віктар Старжынскі вылучыў пра-
ект надання „Заходнім” губерням асобага статусу74. Ён нават да-
могся сустрэчы з імператарам і выклаў свае прапановы. Выбух
у студзені 1863 г. нацыянальна-вызваленчага паўстання паскарае
ход падзей. Той жа Віктар Старжынскі ў знак нязгоды з палітыкай
урада падае ў адстаўку. З яго прыклад узяла большасць выбраных
шляхтай служачых губерні75. Царскі ўрад у гэтых умовах зрабіў
стаўку на жорсткае падаўленне паўстання і ўстанавіў у „Паўноч-
на-Заходнім краі” рэжым асобага ваенна-паліцэйскага кіравання.
23 мая 1863 г. віленскі генерал-губернатар граф Міхаіл Мураўёў
загадаў арыштаваць усіх выбраных шляхтай служачых, якія пада-
лі дэманстратыўна ў адстаўку, а іхнія маёнткі былі абкладзены
ўзмоцненым кантрыбуцыйным зборам у памеры 20% ад гадавога
даходу76. 16 ліпеня 1863 г. начальнік краю прадпісаў начальнікам
губерняў сваёй уладай прызначаць чыноўнікаў на тыя пасады, якія
па закону замяшчаліся выбарнымі прадстаўнікамі шляхты, у тым
ліку і на пасады маршалкаў77. Як адбываліся такія прызначэнні
можна меркаваць на прыкладзе наступнага прадпісання віленска-
га генерал-губернатара начальніку Гродзенскай губерні: „Прызнаю
неабходным зараз жа прызначыць на пасаду гродзенскага дваран-
скага прадвадзіцеля адстаўнога гвардыі штаб-ротмістра Кудашо-
ва, вядомага мне з выдатнага боку, памешчыка чыста-рускага, які
займаў ужо пасаду прадвадзіцеля ў Харкаўскай губерні і, акрамя
таго, выказаў жаданне набыць маёнтак у даверанай Вам губерні78.
Такім чынам, месца выбарнага прадстаўніка мясцовых земляўлас-
нікаў цяпер займаў фактычна звычайны чыноўнік, якога прызна-
чала і звальняла губернскае кіраўніцтва. Палажэнне Камітэта мі-
ністраў ад 2 лістапада 1863 г. абвяшчала, што „чыноўнікі”, прыз-
начаныя для замяшчэння пасадаў губернскіх і павятовых маршал-
каў у Заходніх губернях, павінны захоўваць усе службовыя правы
і перавагі, што належалі ім на дзяржаўнай службе”79. Гэта азнача-
ла, што яны атрымлівалі грашовае ўтрыманне, захоўвалі правы на

74 Е. Орловский, Гродненская старина, Гродно 1910, ч. I, c. 341.
75 Л. Солоневич, Краткий исторический очерк Гродненской г убернии за сто

лет её существования, Гродно 1901, с. 66.
76 НГАРБ у Мінску, ф. 242, в. 1, с. 185, а. 3.
77 Там жа... а. 13.
78 НГАРБ у Гродне, ф. 1, в. 6, с. 984, а. 1.
79 ПСЗ РИ 2, т. 38, № 40180.

чыны і пенсіі. У 1865 г. быў распрацаваны і прыняты новы статут
шляхецкага самакіравання ў імперыі80. Гэты статут прыстасоўваў
шляхецкія ўстановы да новых умоваў мясцовага жыцця, якія ўзніклі
ў сувязі з утварэннем земстваў. Гродзенскі губернатар генерал
Скварцоў пісаў наконт гэтага ў Міністэрства ўнутраных спраў: „Па
сучаснаму стану  тутэйшага краю, было б нязручна і шкодна дапу-
скаць выбары сярод шляхецкага саслоўя Гродзенскай губерні да
тых часоў, пакуль большасць шляхцічаў-абшарнікаў не будзе скла-
дацца з асоб праваслаўнага веравызання”81 . Такім чынам, магчы-
масць аднаўлення дзейнасці шляхецкага самакіравання на белару-
скіх землях напрамую звязвалася са зменамі ў  нацыянальна-кан-
фесійным складзе памеснай шляхты. Аднак жаданыя для ўрада зме-
ны, нягледзячы на ўсе намаганні ўладаў, так і не адбыліся. Таму
дзейнасць шляхецкага самакіравання тут ужо не аднавілася да са-
мага распаду імперыі.

Дзяржаўна-бюракратычная машына царскай імперыі заўжды па-
дазрона ставілася да любых формаў самакіравання. Само слова гэ-
тае было забаронена ўжываць у афіцыйных дакументах. На бела-
рускіх землях азначаная супярэчнасць абвастралася нацыянальны-
мі і канфесійнымі адрозненнямі. Таму выбарныя органы шляхец-
кага самакіравання тут дзейнічалі пад асабліва пільным наглядам
мясцовай дзяржаўнай адміністрацыі і правы іх былі моцна абме-
жаваны. У рэшце рэшт гэта заканамерна прывяло да фактычнай
ліквідацыі разглядаемай формы мясцовага самакіравання на Бела-
русі. Між тым, шляхецкія выбары, нягледзячы на іх саслоўную аб-
межаванасць, з’яўляліся важным элементам мясцовага жыцця і ма-
глі стаць карысным прыкладам і грунтам для дзейнасці ўсеагуль-
ных прадстаўнічых органаў самакіравання.

Streszczenie
Szlachecka samorządność na Białorusi miała długie i bogate tradycje. W Wielkim Księ-

stwie Litewskim i Rzeczypospolitej była fundamentem ustroju państwa. Po wcieleniu Bia-
łorusi do Rosji, za panowania Katarzyny II przystąpiono do likwidacji instytucji samorządo-
wych. Car Paweł I, dążąc do uzyskania akceptacji dla swego panowania ze strony szlachty
byłego Wielkiego Księstwa Litewskiego, polecił przywrócić dawne instytucje stanowienia
władzy w tej części imperium. Jego następca Aleksander I ponowił politykę upodabniania
ładu wewnętrznego Białorusi do systemu panującego w guberniach rosyjskich. Do czasu
Powstania Listopadowego 1830 r. szlachta miała prawo wybierać swoich przedstawicieli
do sądów ziemskich i grodzkich oraz marszałków powiatowych. W warunkach stanu wyjąt-
kowego, po Powstaniu Styczniowym 1863 r., szlacheckie instytucje samorządowe praktycz-
nie przestały istnieć.

80 ПСЗ РИ 2, т. 40, № 41770.
81 НГАРБ у Гродне, ф. 1, в. 22, с. 1551, а. 42.

Summary
The self-government of the rural gentry in Belarus had long and rich traditions. It was

the foundation of the state system in the Grand Duchy of Lithuania and Poland. Following
the incorporation of Belarus into Russia during the rule of Catherine II, the self-government
institutions were begun to be liquidated. Paul I, attempting to win acceptance of his rule by
the landed gentry of the former Grand Duchy, ordered to restore the former authority insti-
tutions in this  part of his empire. His successor, Alexander I, returned t o the policy of
conforming the government system in Belarus with that in Russian gubernyas. Until the
November Uprising of 1830, the landed gentry had the right to elect its representatives to
town and district courts as well as district gentry leaders. Under circumstances of a state of
emergency after the January Uprising of 1863, the self-government institutions of the lan-
ded gentry practically ceased to exist.


